
సీ. పరువంపువిరులపైఁ బొరసి యొండొకవనంబుల సౌరభంబులఁ బొరపుసేయుఁ,

బక్కువాసినపువ్వుఁ బదువుతోఁ జెరలాడి యిలకు వేద్యంకంబు లలవరించుఁ,

గ్రొవ్విరులను దిరుగుడువడి పుప్పొడి దలిరాకులకు వింత చెలువొనర్చుఁ,

దనుపారఁ గొలఁకులఁ దగ నాడి వనకేళి జనులపైఁ బులకలఁ జాదుకొల్పుఁ,

గీ. గేరి మకరందములఁ దొలఁకించి మించి

మొనసి లేఁదీఁగెలకుఁ జిఱు ముసురు గురియ

నప్పురారామముల నెల్ల నలసగతుల

మలసి సొంపారు నింపారుమారుతంబు. (జ) 203


క. పురగోపురశిఖరంబులఁ

గర మరుదై పద్మరాగకలశము లమరున్

జరమాచరమాద్రులపై

సరిఁ బున్నమఁ దోఁచు సూర్యచంద్రులభంగిన్. (ఇ) 204


సీ. బహువర్ణరత్నప్రభాతతి దివికి నొప్పఁగ వసంతశ్రీవిభాతి గాఁగ,

నగ్రస్థితాంగనాస్యామోదములు దివ్యసరిదబ్జములకు వాసనలు గాఁగ,

రమ్యస్థలములు నిర్జరుల చూడ్కికిఁ గొమరౌ[?]గదాకరములలాగు గాఁగ,

రజతకుట్టిమకాంతి రాజరోచుల కెదు రరుగు చుట్టపుఁబిండువరుస గాఁగ,

తే. సరసలీలావిలాసవిస్ఫురణ గలుగు

రమణరమణులచే నిప్డు గొమరు మిగిలి

పొడవు సొబగును గలిగి యప్పురమునందు

భర్మనిర్మితహర్మ్యముల్  పేర్మి నడరు. (జ) 205


మ. బహువస్తుక్రయవిక్రయక్రియలు సంపత్ప్రాప్తికై కాకయు

న్విహితాచారములైన చందముల వర్ణింపంగ నింతంత నా

మహిలో రాదని చెప్ప నొప్పుదురు ధీమంతుల్ కుబేరాధికుల్

మహిమోదాహరణంబు లప్పురము కోమట్లెల్ల లక్ష్మీస్థితిన్. (జ) 206


సీ. బ్రాఁతియే యిఁకఁగల్గు లేఁతవెన్నెల నిగ్గు లుగ్గువెట్టెద నీకు నూరకుండు

మునుపుగా నీకిత్తు ముదురువెన్నెలసోఁగు సంతసంబున నుండు జాలిమాని,

వేగిరింపకు నీకు వెలఁదివెన్నెలక్రొవ్వు గుడిపింతుఁ జిన్నారికడుపు నిండ,

నిట్టి ముచ్చట వాయ నీఁదింతుఁ బండువెన్నెలవెల్లిఁ బలుమాఱు నిన్నుఁ జేరి,

